
版本信息

臣中錫，先任刑科給事中，始以論諫，上忤先帝，再榜於朝，調攝失宜，兩股俱痿，步

履艱辛，陰而疾痛，雖加醫療，終未奏功，繼因天變，臣復論列，又忤近倖，權姦日進

讒言，備見擯擠。臣寗不知言出禍隨，事修謗興，而觸目激衷，忘身報國，自臣子之當

然，而亦至情之不容已也。尚賴先帝日月之明，竟逭雷霆之罰，適會以九年奏績，陞雲

南按察司僉事，陽雖遠斥以答羣猜，陰實薄陞以扶公道。是蓋先帝之殊恩，微臣之過幸，

萬死不足以報。彼時未及即任，忽罹父喪，苦塊之次，悲懼交并，寒煖失節，前病轉痼，

自分支離，不可復用。不意起復之日，恭遇皇上嗣登大寶，一德格天，百度更化，天下

�望太平，如渴如饑。顧臣何人，敢忘於半生之作養，而永棄於萬世之遭祭乎？黽勉赴

部，再授今職，初監邊儲，今督學政，比來關陝，首尾二年，間關鞍馬，跋涉山川，具

厯嶮巇，不勝勞勩，雖力疾以圖報，終無益而瘝官。竊念臣自筮仕迄今一十有六年矣，

官居方面不為不榮，但臣筋力早衰，鬚髮易白，韓齒旣操沈，軀復瘠軍，以前病日劇，

漸不可文。古人所謂七不堪而三宜休者，兼有之矣。使不自陳退休，誡恐置身罪戾鍾鳴，

漏盡之譏，固非為臣子者之所宜言，而老馬為駒之責，亦膺重任者不可不加之意也。伏

乞聖慈俯垂憫念，積薪之歎，敢伸喙於清時，採薪之憂，嘗恨乖於素志，儻得苟延殘喘，

安享太平，了蟪姑之春秋，竟蜉蝣之朝夕，則臣雖去任之日，猶在官之年也。臣無任戰

栗，待罪之至。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

